	21-րդ դարի մարտահրավերները, տեղեկատվական անվտանգությունը եւ հայ լրատվությունը
Զեկոյցի բուն թեմային անդրադառնալուց առաջ թոյլ տւէք ողջունել այս պատկառելի համաժողովի բոլոր մասնակից գործընկերներին:
Մասնաւոր ողջոյնի ու շնորհաւորանքների պարտքի զգացումով եմ դիմում յատկապէս այս՝ 5-րդ համաժողովի նախաձեռնող ՀՀ Սփիւռքի նախարարութեանը, Կազմկոմիտէի ողջ անդամակազմին ու համաժողովը կազմակերպելու միջամուխ միաւորներին:
Լրագրողների 5-րդ համաժողովին, սակայն, առանձնայատուկ իմաստ ու արժէք է հաղորդում համաժողովի կայացման վայրը՝ արծւաբոյն Արցախը, որն հաստատապէս աւելիով է շեշտում ու կարեւորում նախաձեռնութեան համահայկականութեան նպատակայնութիւնը:
Սիրելի գործընկերներ, արդէն իսկ պէտք է փաստել, որ անցած 4 համաժողովների նախանշած գաղափարա-ծրագրային դրոյթներն ինքնին ստեղծել են բաւարար ու անհրաժեշտ հիմքեր, որպէսզի այս՝ 5-րդ համաժողովը աւելիով սեւեռւի ու կենտրոնանայ նոյն գաղափար-ծրագիրները կեանքի կոչելու ու դրանք գործնական քայլերով արդիւնաւորելու համար, այլապէս՝ լոկ համաժողովների կայացումը լաւագոյն դէպքում կրկնւող, ինչու չէ նաեւ նոր, բայց միմիայն մտքերի փոխանակման ու բախման ժամադրավայր լինելուց ու քանակական արժէք ներկայացնելուց բացի, չի արդիւնաւորւելու իր վրայ կրող կոչման եւ առաքելութեան կենսագործման ու արդարացման երաշխիքներով:
Ելնելով այս հիմնաւորումից, թոյլ տւէք հանդէս գալ կոնկրետ մի առաջադրանքով.-
Յատկապէս մեզ՝ ԶԼՄ-ի ներկայացուցիչներիս համար օրինաչափ հասկացութիւն է մամուլի հանրային ու հասարակաց միտք ձեւաւորել-ստեղծելու հանգամանքը: Եւ քանի որ այստեղ, այս զեկոյցով խնդրոյ առարկայ թեման «համահայկական նշանակութիւն ունեցող հիմնախնդիրների լուսաբանման-քննարկմանն» է վերաբերում, ուստի եւ անհրաժեշտ ենք համարում, որ համազգային ու պետական շահերից ելնելով՝ հայկական ԶԼՄ-ը պահպանելով հանդերձ իրենց սեփական դէմքը՝ ձեւով թէ՛ բովանդակութեամբ ու ուղղւածութեամբ, բայցեւայնպէս՝ տւեալ նշանակութեան հիմնախնդիրների լուսաբանման ու քննարկման գէթ ընդհանրական հարցերում հանդէս գան միասնական ու համընդհանուր դիրքորոշումներով: Իսկ դրա կիրառման որպէս մեխանիզմ՝ առաջադրելի է հետեւեալը.- 
Հարկ է այստեղ միջանկեալ նշել, որ նմանօրինակ մի մեխանիզմ դեռ ամիսներ առաջ առաջարկել է բոլորիս գործընկեր «Կալիֆորնիա կուրիէր» թերթի աւագ խմբագիր յարգարժան Յարութ Սասունեանը, համասփիւռքեան մասշտաբով ներկայացուցչական մի խորհուրդ-մարմին ստեղծելու համար, որը, սակայն, դեռեւս հարկ եղած արձագանգին չի արժանացել. ուստի, այստեղ առիթը պատեհ համարելով ու երկրորդելով նման մեխանիզմի կիրառումը, դա նպատակայարմար ենք համարում տարածել յատկապէս հայկական ԶԼՄ-ի մակարդակում:
Եւ ահա առաջարկը.-
-Այս համաժողովի կառուցային դրւածքը օժտւած է բոլորիս յայտնի Կազմկոմիտէի անձնակազմով: Անձնակազմ, որտեղ ներկայացւած են հայկական մամուլի մինչեւ իսկ քաղաքական կողմնորոշումներում միմեանց հակոտնեայ ուղղութիւններ որդեգրած ներկայացուցիչներ:
Էլ չհաշւած հայաստանեան ու սփիւռքեան մամուլի խոր տարբերութիւնների՝ ձեւով, որակով, քանակով ու բովանդակութեամբ տարանջատ ու մինչեւ իսկ միմեանց խորթ իրավիճակի մասին:
Ըստ իս՝ թէ՛ այդ հակոտնեայ ուղղութիւնները, եւ թէ՛ միմեանց խորթ թւացող եւ զիգզագ արահետներով ընթացող, բայց ընդհանուր շահերը կարեւորող հայկական մամուլը ներկայացնողներին համազգային նպատակային ուղի հունաւորելը հնարաւոր է կարող դառնալ նոյն մեր այս համաժողովի Կազմկոմիտէից կազմւող ներկայացուցչական խորհուրդ-մարմինով, որի հիմնահարց-ֆունկցիան լինելու է հայաշխարհի մամուլին սնուցանել թւարկած միասնական դիրքորոշում-ուղղութիւնը՝ համահայկական-համազգային հիմնախնդիրների մատուցման եղանակով լինեն դրանք արցախեան, Հայոց Ցեղասպանութեան կամ Հայ Դատի պահանջատիրութեան, ջաւախքեան, հայ-թուրքական յարաբերութիւնների եւ յատկապէս այս վերջինների հակահայ քարոզչութիւնները դիմագրաւելը եւ ընդհուպ մինչեւ օտարալեզու դպրոցների հիմնահարցերը...
Եւս մէկ օրինակ՝ հայկական մամուլի միասնական կեցւածքի ու դիրքորոշման եւ այդ իսկ պատճառով՝ միջազգային ընտանիքում ու մանաւանդ ատեաններում ազդեցիկ գործօնի վերածւելու անհրաժեշտութեան մասին.-
Ահա, օրինակը. Հայաստանում աշխատող «Արարատ» ռազմավարագիտական կենտրոնի նախաձեռնութեամբ իրականացւած քարոզչական ակնառու գործունէութեան արդիւնքում, այն է՝ թէ՛ թուրք-ադրբեջանական, եւ թէ՛ յատկապէս եւրօ-արեւմտեան մամուլում Հայաստանի ու հայութեան շահերին վնասող յօդւածներին համարժէք պատասխան-գրութիւններով հակադարձելը, որն նաեւ տարածւում էր հայկական մամուլում՝ որպէս մի միասնական, համատեղ քարոզչութիւն, բայց ընդամէնը մի քանի ամիսներ անց ճարահատ դադարեցւեց՝ ֆինանսական ոչ այնքան մեծ գումարներ պահանջող հնարաւորութիւններով օժտւած չլինելու պատճառով:
Ահա, նման ֆունկցիան է, որ կարող է ստանձնել մամլոյ նշեալ խորհուրդ-մարմինը, որի յարատեւ գործունէութիւն տանելու երաշխիքները աւելիով են կարող ապահով լինել, երբ որպէս գլխաւոր հովանաւոր՝ վայելում է նախարարական աջակցութիւն:
Սիրելի գործընկերներ, հաստատապէս մեր մէջ կը լինեն այլ կերպ կամ տարամէտ կարծիք ունեցողներ՝ ներկայացւած առաջադրանքին, բայց սրա վրայ պնդելու ու շեշտաւորելու նւաստիս կարծիքի պատճառը կայանում է հետեւեալում.-
Այո, տարակարծները կարող են հակափաստարկեն, որ առաջադրւածի հանգամանքը կարող է եւ պէտք է ստանձնի նոյնինքն պետութիւնը, որն էլ ամենայարմար համակարգն է՝ պետական, ազգային եւ մանաւանդ արտաքին քաղաքականութեան ու մէկ խօսքով՝ համահայկական հիմնախնդիրները համարժէք արդիւնաւէտութեամբ դիմագրաւել-յաղթահարելու գործում: Բայց եկէք ընդունենք եւ որ կարեւորն է՝ ցանկալին ու իրականութիւնը զանազանենք, այն առումով, որ անհերքելի փաստերով (որոնք հէնց մենք մամլոյ ներկայացուցիչներս բազմիցս ենք բարձրաձայնել), ապացուցւած է 20-ամեայ անկախ Հայաստանի լիարժէք պետական կարգուսարքով, չասելու համար մտածողութեամբ չկայացածութեան փաստը՝ թէ՛ ներքին, թէ՛ արտաքին հայեցակարգային քաղաքականութեան ասպարէզներում, որոնք էլ ուղղակի թէ անուղղակիօրէն բացասաբար են անդրադառնում համահայկական հիմնախնդիրների ազգանպաստ լուծմանն ու յաղթահարմանը:
Ուրեմն, մինչ պետական ընդհանուր կարգուսարքի նպաստալից կայացումը, որի մէջ իր անհերքելի դերն ունի նոյնինքն մամուլը, նման հիմնահարցերին ազգովին ու միասնական ճակատով հանդէս գալու առաքելութիւն պէտք է ստանձնի պայմանականօրէն Համահայկական մամուլի տւեալ խորհուրդ-մարմինը, իսկ այդ միասնական, համերաշխ, բայց համարձակ գործունէութեան արդիւնքում է, որ հնարաւոր կը դառնայ ոչ միայն ներազգային ճակատի օգտին հասարակաց միտք եւ ուղղւածութիւն ձեւաւորել, այլեւ կը յաջողւի պետական-կառավարական համակարգին մղել՝ անխուսափելի եւ այլեւս անյետաձգելի կայացածութեան ճանապարհը հարթելու՝ ազգի ու ժողովրդեան բարօրութեան, հպարտութեան եւ վերջապէս՝ արժանապատիւ ու յուսավառ ապագայի կերտման ի խնդիր:

 Դերենիկ Մելիքյան

Թեհրանում հրատարակւող «Ալիք» օրաթերթի գլխ. խմբագրի աշխատանքային կենսագրութիւն
-Սկսեալ 1992 թւից՝ «Ալիք» օրաթերթի խմբագրակազմի կոլեգիայի անդամ եմ:
-Սկզբից՝ թարգմանչական, թղթակցային, ապա՝ վերլուծական ինքնուրոյն յօդւածներով եմ հանդէս եկել օրաթերթում:
-Ստանձնել եմ թերթի մարզական ու միաժամանակ՝ քաղաքական (իրանական, Հայաստան-Արցախ) բաժինների պատասխանատւութիւնները:
-Սկսեալ 2004-ի մարտից՝ զբաղեցնում եմ գլխ. խմբագրի հանգամանքը՝ գլխաւորելով հինգ հոգուց բաղկացած կոլեգիան:
-«Ալիք»-ը համայնքայինից առաւել եւ յատկապէս Հայաստանի անկախութեան վերականգնումից յետոյ փորձել է հանդիսանալ համահայկական անխտիր բոլոր ոլորտներն արտացոլող օրաթերթ: Ընդորում՝ լայն տեղ է վերապահւած հայաստանեան, արցախեան, Ջաւախքի ու սփիւռքեան կարեւորագոյն իրադարձութիւններին՝ կապւած ազգային, հասարակական, քաղաքական, տնտեսական, կրթա-մշակութային եւ արւեստի ու գրականութեան բնագաւառներին:
-Համագործակցութեան ու յարաբերութեան լայն հնարաւորութիւններ ենք ստեղծել մասնաւորապէս արտասահմանեան հայ մամուլի ու խոշոր տոկոսով՝ լրատու ցանցերի, ինչպէս եւ՝ հայաստանեան թէ սփիւռքեան զանազան ազգային-հասարակական ամենատարբեր ինստիտուտների ու կազմակերպութիւնների հետ՝ առանցքում ունենալով լրատւական նիւթերի փոխանակման ճամբով փոխյարաբերութիւնը:
-«Ալիք» օրաթերթը գտնւելով իր գործունէութեան 80-ամեակի շեմին, տպագիր մամուլի իր գործունէութեան զուգընթաց՝ օժտւած է կայքէջային (առաւելապէս արխիւային օգտագործման) հնարաւորութեամբ, որը, սակայն, շուտով արդիականացման գործընթաց է սկսելու եւ արդէն 80-ամեակին օժտւելու է կայքէջային համապարփակ հնարաւորութիւններով եւ որ բնական է՝ «ONLINE»-ային բազմապատկւած այցելուներով:


